
MINUTI 

Laqgħa tal-Kunsill Lokali Birżebbuġa 

9 LEĠIŻLATURA 

Laqgħa Numru 34 

 

It-Tlieta, 29 ta’ Settembru 2026 
 
Il-Kunsill Lokali Birżebbuġa ltaqa’ ġewwa l-uffiċċju amministrattiv tiegħu li jinsab fl-
indirizz: Dar Birżebbuġa, Triq Santa Marija, Birżebbuġa, fil-17:30. 
 
PREŻENTI: 
Is-Sur Scott Camilleri  Sindku 
Is-Sa Josette Busuttil  Viċi Sindku 
Is-Sur  Alex Caruana   Kunsillier 
Is-Sur Johann Borg   Kunsillier (daħal fis-seduta fis-19:10) 
Is-Sa  Maria Mifsud   Kunsilliera  
Is-Sur Ivan Abela Grech    Kunsillier 
Is-Sur  Karel Zahra   Kunsillier 
Is-Sur  Darren Mark Debono Kunsillier 
 
ASSENTI B’APOLOĠIJA (Skont Ordni Permanenti 14A): 
Is-Sa Rohasia Zammit  Kunsilliera  
 
ASSENTI: 
Ħadd 
 
UFFIĊJALI PREŻENTI: 
Is-Sur Jordy Brincat   Segretarju Eżekuttiv 
 
MEMBRI MILL-PUBBLIKU: 
Ħadd 

34.01 Qari tal-ittri t’apoloġija 
 
34.01.01 Il-Kunsillier Johann Borg infurmana li se jkun qed jidħol aktar tard minħabba 
xogħol. 
 
34.01.02 Il-Kunsilliera Rohasia Zammit talbet sabiex tkun skużata minn din is-seduta 
minħabba raġunijiet ta’ xogħol. Din it-talba ġiet aċċettata mill-kunsilliera kollha preżenti. 
 
34.02 Approvazzjoni tal-minuti (seduta 33) 
 
34.02.01 Ma kien hemm l-ebda korrezzjoni fuq il-minuti ta’ seduta 33.   
 
34.02.02 Fuq proponiment tal-Viċi Sindku Josette Busuttil u sekondata mill-Kunsillier 
Ivan Abela Grech, il-minuti ta’ seduta 33 ġew approvati unanimament. 
 
34.03  Komunikazzjoni mis-Sindku 
 
34.03.01 Is-Sindku Scott Camilleri semma li l-avveniment relatat ma’ Jum Birżebbuġa 
kien ta’ suċċess, fejn dis-sena sar fis-16 ta’ Settembru fejn ġiet ċelebrata l-quddiesa, u 
wara ingħataw ir-rikonoxximenti u Ġieħ Birżebbuġa kif ġej: 
 

Rikonoxximent Atleta/Sportiv tas-Sena: 
- Birżebbuġa Aquatic Sports Club Under 12 
- Is-Sur Lyon Falzon 
- Birżebbuġa St. Peters Football Club 
- Birżebbuġa Sailing Club 
- Is-Sur Chris Tabone 
- Birżebbuġa Aquatic Sports Club 
- Is-Sur Fyodor Zammit 
- Birżebbuġa St. Peters Youth Team 

 

Rikonoxximent Żagħżugħ/a tas-Sena: 
- Is-Sur Jonathan Ellul Bonnici 

 

Rikonoxximent Ħidma fl-arti u fil-Kultura: 
- Is-Sur Matthew Fenech 
- Il-Kummissjoni Nar San Pietru fil-Ktajjen 
- The Dancing Angels 

 

Rikonoxximent Anzjan/a tas-Sena: 
- Is-Sur Joseph Zahra 

 

Rikonoxximent għall-ħidma fl-Inklużjoni: 
- Patri Dijonisju Mintoff 

 

Joe Baldacchino Lifetime Achievement Award: 
- Is-Sur Arthur Grima 

 

Ġieħ Birżebbuġa 2026: 
- Is-Sa Maureen Amoroso 

Rikonoxximenti Speċjali: 
- Is-Sa Roberta Cassar 
- Is-Sur Ramses Tonna 
- Is-Sur Vince Bonnici 
- Malta Tamil Association 
- Is-Sur Paul Gafà 
- Is-Sa Marisa Pisani 

 

Kif ukoll, il-Kunsill nieda l-ewwel edizzjoni tal-Konkors ta’ Poeżiji dwar Birżebbuġa, fejn 
ġew sottomessi ħames (5) poeżiji b’tema marbuta mal-lokalità. Il-Librar, is-Sur Joe 
Debattista, li kien il-koordinatur ta’ din il-kompetizzjoni, ħejja rapport dwar l-eżitu tal-
konkors. Huwa informa li l-ġurija kienet magħmula mis-Sur Joe Julian Farrugia, is-Sur 
John Zammit u s-Sur David Spiteri. Ir-riżultati tal-konkors kienu kif ġej: fl-ewwel post 
Emmanuel Francalanza bil-poeżija Nostalġija, fit-tieni post Rita Axisa bil-poeżija Ħaġar 
Qim, u fit-tielet post Conrad d’Amato bil-poeżija Versi. Dawn il-poeżiji inqraw u ġew 
premjati waqt is-serata. 
 
34.03.02 Is-Sindku Scott Camilleri, informa lill-Kunsill li rċivejna korrispondenza 
mingħand il-kuntrattur tas-servizz tal-Bulky Refuse, fejn ġie indikat li ser jittermina l-
kuntratt sal-31 ta’ Ottubru 2026. Semma wkoll li t-tender tas-servizz tat-Tipper Truck ser 
jiskadi fl-aħħar ta’ Jannar 2027. Is-Sindku ressaq għall-kunsiderazzjoni tal-Kunsill il-
possibbiltà li dawn iż-żewġ servizzi jingħaqdu flimkien u jinħareġ tender wieħed li jkopri 
ż-żewġ servizzi. Il-Kunsilliera preżenti staqsew kif ser jiġi pprovdut is-servizz tal-Bulky 
Refuse sakemm jiġi konkluż il-proċess tat-tender il-ġdid. Is-Segretarju Eżekuttiv Jordy 
Brincat, spjega li ser isiru diskussjonijiet mal-kuntrattur attwali tat-Tipper Truck sabiex, 
sadanittant, ikun jista’ jipprovdi wkoll dan is-servizz. Il-Kunsilliera preżenti qablu li 
jinbeda x-xogħol meħtieġ għall-preparazzjoni u l-ħruġ ta’ tender wieħed li jiġbor flimkien 
iż-żewġ servizzi. 
 
34.03.03 Is-Sindku, is-Sur Scott Camilleri, informa lill-Kunsill li nhar l-Erbgħa, 16 ta’ 
Settembru 2026, saret laqgħa mal-Enemalta sabiex jiġu diskussi xogħlijiet ta’ sigurtà fuq 
il-pont tas-Shell. Waqt din il-laqgħa, l-Enemalta assigurat li ser tittieħed azzjoni sabiex 
jingħalaq l-aċċess minn taħt il-pont, bil-għan li jitnaqqas il-periklu għall-pubbliku. Ġie 
spjegat ukoll li l-materjal meħtieġ diġà ġie ordnat u li x-xogħlijiet preparatorji diġà bdew. 
 
34.03.04 Is-Sindku Scott Camilleri, informa lill-Kunsill li saret laqgħa mad-Direttur 
Ġenerali l-ġdid tad-Dipartiment tat-Tindif, Jude Zammit, fl-uffiċini tad-Dipartiment. Għal 
din il-laqgħa attendew is-Sindku Scott Camilleri, is-Segretarju Eżekuttiv Jordy Brincat, il-
Kunsilliera Maria Mifsud, u l-Contracts Manager Dr Alessia Psaila Zammit. Matul il-laqgħa 
ġew diskussi diversi kwistjonijiet relatati mal-latrini pubbliċi, kif ukoll il-mod kif ser isir 
aktar streamlining bejn is-sezzjonijiet differenti tal-ħaddiema u l-operat tagħhom fir-
reġjun. 
 
34.03.05 Is-Sindku, is-Sur Scott Camilleri, informa lill-Kunsill li għamel talba lill-Awtorità 
Maltija għat-Turiżmu (MTA) għal għajnuna finanzjarja sabiex jiġu akkwistati 50 bank u 
10 bins għall-kumplament tal-proġett tal-Promenade tal-Qajjenza. L-MTA wieġbet li l-
fondi allokati għal din is-sena diġà ġew eżawriti, iżda ser tkun qed tivverifika l-fondi 
disponibbli mill-ECO Contribution sabiex tara jekk ikunx possibbli li tingħata għajnuna 
finanzjarja lill-Kunsill għal dan il-proġett. 

34.03.06 Is-Sindku, is-Sur Scott Camilleri, semma li matul il-laqgħa preċedenti kienet 
tqajmet diskussjoni dwar l-ispejjeż li ntefqu fuq il-proġett tal-Promenade tal-Qajjenza. 
Għaldaqstant, huwa ta rendikont qasir tal-ispejjeż relatati mal-proġett, kif ukoll tal-fondi 
li l-Kunsill irċieva jew għad irid jirċievi. L-ispejjeż relatati mal-proġett huma kif ġej: 
 

 Xogħlijiet ta’ kostruzzjoni u xogħlijiet ċivili: €129,885.27 
 Poġġamani: €69,856.00 
 Bankijiet u bins: €62,304.00  
 Spiża totali: €262,045.27 

 
Fir-rigward tal-finanzjament, is-Sindku Scott Camilleri spjega li permezz tal-għotja mill-
iskema SPI/SCI/4/2024 ġie allokat ammont ta’ €30,000, il-Kunsill għandu jiffinanzja 
15% oħra. Sar pagament bil-quddiem ta’ 60%, ekwivalenti għal €18,000.  Is-Sindku Scott 
Camilleri għamel referenza wkoll għall-għajnuna finanzjarja mitluba lill-Awtorità Maltija 
għat-Turiżmu, kif imsemmi aktar kmieni fis-seduta. Huwa spjega li, jekk din l-għajnuna 
tiġi approvata, il-fondi miksuba jkunu jistgħu jtaffu parti mill-ispiża tal-proġett li trid tiġi 
ffinanzjata mill-Kunsill. Il-Kunsillier Karel Zahra staqsa jekk sarx xi pagament lill-
kuntrattur, fid-dawl tad-dewmien konsiderevoli fil-proġett. Is-Sindku, is-Sur Scott 
Camilleri, wieġeb li fir-rigward ta’ dan id-dewmien inħarġu żewġ avviżi ta’ nuqqas ta’ 
twettiq tal-obbligi. 
 
34.03.07 Is-Sindku Scott Camilleri, informa lill-Kunsill li rċieva korrispondenza 
mingħand il-Kunsillier Alex Caruana, fejn ġie rrappurtat li waqt ix-xita, il-parti li għadha 
kif tlestiet fi Triq il-Qajjenza spiċċat mgħarrqa. Il-Kunsilliera preżenti qablu li din is-
sitwazzjoni hija inaċċettabbli, speċjalment fid-dawl tal-fatt li x-xogħlijiet għadhom kif 
tlestew. Il-Kunsillier Alex Caruana u l-Viċi Sindku Josette Busuttil irrimarkaw li fir-railing 
li reġa’ ġie installat dan l-aħħar diġà bdew jidhru sinjali ta’ sadid fuq il-boltijiet. Is-Sindku 
Scott Camilleri qal li ma għandu jinħareġ l-ebda pagament relatat ma’ dawn ix-xogħlijiet 
sakemm il-kuntrattur jindirizza l-problemi u jiżgura li x-xogħlijiet jitwettqu kif suppost u 
skont l-istandards meħtieġa. Is-Sindku żied jgħid li se jintalbu wkoll iċ-ċertifikati tal-
garanzija tax-xogħlijiet, sabiex jiġi żgurat li l-kuntrattur jassumi r-responsabbiltà 
meħtieġa għal kwalunkwe difett jew problema li tista’ tinqala’ fil-futur. 
 
34.03.08 Is-Sindku Scott Camilleri, spjega li l-kwistjoni marbuta ma’ Triq Salvatore 
Cachia Zammit għandha tinqasam f’żewġ partijiet. L-ewwel parti, minn Triq iż-Żejtun sa 
Triq l-Għansar, tinsab fl-aħħar fażi tax-xogħlijiet, fejn qed jitlesta l-aħħar saff tat-tarmak 
u sussegwentement ser isiru l-bankini. Fir-rigward tat-tieni parti, minn Triq l-Għansar sa 
fejn tinsab il-Batterija Ferretti, is-Sindku Scott Camilleri spjega li ser issir laqgħa dwar il-
pjanijiet proposti, peress li skont kif ġie ppreżentat il-proġett, ser jonqsu numru ta’ spazji 
għall-parkeġġ. Is-Sindku saħaq li l-pożizzjoni tal-Kunsill hija li, fejn possibbli, jiżdiedu l-
ispazji għall-parkeġġ u mhux jitnaqqsu. 
 
34.03.09 Is-Sindku Scott Camilleri, informa lill-Kunsill li sar ilqugħ temporanju madwar 
il-Ġnien ta’ Santa Katarina sabiex tiġi żgurata s-sigurtà fiż-żona, hekk kif ix-xogħlijiet 
huma mistennija jibdew lejn l-aħħar ta’ din il-ġimgħa. Ġie spjegat li qed jiġi ppjanat sabiex 
ix-xogħlijiet ta’ tħaffir isiru nhar ta’ Sibt, bil-għan li kemm jista’ jkun ma jkunx hemm 
tfixkil fl-operat tal-iskola. Il-Kunsillier Darren Mark Debono propona ukoll li jinħoloq 
passaġġ apposta minn qalb dan l-ilqugħ sabiex jinżamm l-aċċess għall-iskola u, fl-istess 
ħin, tiġi evitata aktar konġestjoni fiż-żona tal-Maypole fi Triq Żarenu Dalli. 

34.03.10 Is-Sindku, is-Sur Scott Camilleri, informa lill-Kunsill li ressaq talba lil Transport 
Malta u lill-Ministru Chris Bonett sabiex tiġi kkunsidrata l-introduzzjoni ta’ servizz ta’ 
Circular Bus ġewwa Birżebbuġa, simili għal servizzi li diġà ġew introdotti f’lokalitajiet 
oħra. Is-Sindku informa lill-Kunsill li din it-talba qiegħda tiġi kkunsidrata. 
 
34.03.11 Is-Sindku Scott Camilleri semma li t-tender għall-ġbir tal-iskart fuq bażi 
reġjonali wasal biex jiskadi. Waqt laqgħa tal-Kunsill Reġjonali tan-Nofsinhar, ġie diskuss 
jekk dan it-tender għandux jiġġedded għal sena oħra jew jekk għandux jinħareġ tender 
ġdid. Is-Sindku Scott Camilleri, f’isem il-Kunsill Lokali, esprima l-pożizzjoni li ma jaqbilx 
li t-tender preżenti jiġġedded, minħabba diversi sfidi li nqalgħu mal-kuntrattur attwali. 
Matul din il-ġimgħa, il-Kunsill irċieva wkoll korrispondenza mingħand l-Assoċjazzjoni tal-
Kunsilli Lokali sabiex issir konsultazzjoni mal-Kunsilli Lokali dwar dan it-tender. 
 
34.03.12 Is-Sindku Scott Camilleri tkellem dwar it-tender għall-akkwist ta’ vann, li għalih 
il-Kunsill kien kiseb finanzjament mingħand il-LESA. Huwa spjega li fiż-żewġ sejħiet 
preċedenti ma kienet ġiet sottomessa l-ebda offerta. Sussegwentement, il-Kunsill kien 
kiseb l-approvazzjoni sabiex il-vann ikun hybrid minflok elettriku. Madankollu, il-Kunsill 
ġie infurmat li l-mudell li kien adattat għall-bżonnijiet tal-Kunsill ma kienx għadu 
disponibbli. Għaldaqstant, il-Kunsilliera preżenti qablu li t-tender jerġa’ jinħareġ għall-
akkwist ta’ vann elettriku. 
 
34.03.13 Is-Sindku Scott Camilleri, tkellem dwar proposta li qed iħejji għall-
introduzzjoni ta’ parkeġġi residenzjali fil-lokalità, wara li kkunsidra sistemi simili li diġà 
qed jitħaddmu f’lokalitajiet oħra. Huwa spjega li, skont il-proposta, il-parkeġġi 
residenzjali li jinsabu fiż-żoni tal-kosta jkunu soġġetti għal ħinijiet stabbiliti, sabiex dawn 
l-ispazji jkunu jistgħu jitgawdew minn kulħadd. Min-naħa l-oħra, il-parkeġġi residenzjali 
f’żoni oħra tal-lokalità ma jkunux soġġetti għal dawn il-ħinijiet. Is-Sindku talab il-
kontribut tal-Kunsilliera kollha sabiex il-proposta tkompli tiġi diskussa u flimkien tinstab 
l-aħjar soluzzjoni għall-implimentazzjoni ta’ dan il-proġett. 
 
34.04  Mistoqsijiet mill-kunsilliera 
 
34.04.01 Il-Kunsillier Karel Zahra ressaq mistoqsija dwar l-ispejjeż li l-Kunsill għamel 
s’issa b’rabta mal-proġett tal-Promenade tal-Qajjenza. Is-Sindku, is-Sur Scott Camilleri, 
wieġeb li dan il-punt kien diġà ġie diskuss waqt il-Komunikazzjoni tas-Sindku. 
 
34.05 Komunikazzjoni mis-Segretarju Eżekuttiv 
 
33.05.01 Is-Segretarju Eżekuttiv Jordy Brincat preżenta r-rapport ta’ xogħlijiet mill-
contracts manager għax-xahar ta’ Awwissu 2026.  
 
34.06 Korrispondenza 
 
34.06.01 Is-Sindku Scott Camilleri, ressaq għall-kunsiderazzjoni u d-diskussjoni tal-
Kunsilliera rapport imħejji mill-Kunsillier Darren Mark Debono dwar postijiet possibbli 
fejn jista’ jitqiegħed il-luzzu li kien jinsab abbandunat fil-parkeġġ ta’ San Ġorġ, sabiex dan 
jiġi esebit u jitgawda mill-pubbliku. Il-post magħzul huwa ġewwa Ġnien San Ġorġ, faċċata 
tal-uffiċini tal-Kunsill Lokali ta’ Birżebbuġa. Se jkun qed isir komunikat ma’ Heritage 
Malta sabiex ngħarrfuhom bil-post magħżul u d-deċiżjoni tal-Kunsill. 

34.06.02 Is-Sindku Scott Camilleri, informa lill-Kunsill li, bħas-sena preċedenti, il-Kunsill 
ser jerġa’ jikkollabora mal-Għaqda Storja u Kultura Birżebbuġa sabiex jitħejja l-
kalendarju għas-sena 2027. Din il-proposta kienet diġà ġiet iċċirkolata permezz ta’ email 
lill-Kunsilliera, fejn kien hemm qbil li, bħas-sena preċedenti, l-ippjanar u t-tħejjija tal-
kalendarju jsiru mill-Għaqda, filwaqt li l-ispiża tal-istampar titħallas mill-Kunsill. 
 
34.06.03 Is-Sindku Scott Camilleri, informa lill-Kunsill dwar il-problema tal-ħamiem fil-
lokalità. It-Taqsima għall-Kontroll tal-Pesti informat lill-Kunsill li bejn is-26 u t-30 ta’ 
Ottubru 2026 ser twettaq eżerċizzju ta’ qbid u kontroll tal-ħamiem, u talbet lill-Kunsill 
jidentifika sa tliet postijiet adattati. Peress li dan l-eżerċizzju ser idum ġimgħa biss, is-
Sindku kiseb ukoll kwotazzjoni għal servizz fuq erba’ xhur, bi spiża ta’ €5,400 għal gaġġa 
waħda, jew €3,000 addizzjonali għal gaġġa oħra. It-trasport tal-ħamiem maqbud lejn il-
Biċċerija Ċivili jiġi ċċarġjat €40 għal kull vjaġġ. Ġie maqbul li ssir sejħa pubblika fuq il-
midja soċjali tal-Kunsill sabiex jiġu identifikati tliet postijiet adattati fil-lokalità, bil-għan 
li jkun jista’ jinbeda l-proċess mat-Taqsima għall-Kontroll tal-Pesti. 
 
34.06.04 s-Sindku Scott Camilleri, informa lill-Kunsill li waslet talba sabiex jitqiegħed 
trakk tal-ikel fil-parkeġġi quddiem l-Envy Bar. Ġie maqbul li l-applikant jiġi infurmat li l-
Kunsill ma joħroġx permessi ta’ dan it-tip f’Birżebbuġa. 
 
34.07 Mozzjonijiet/Rakkomandazzjonijiet 
 
Hawnekk ingħaqad il-Kunsillier Johann Borg. 
 
34.07.01 Is-Sindku, is-Sur Scott Camilleri, ressaq il-Mozzjoni 05/2026, issekondata mill-
Kunsillier Darren Mark Debono, sabiex il-Kunsill jafda lill-Għaqda Sajjieda Birżebbuġa bil-
ġestjoni tal-hardstand, bil-għan li dan jinżamm nadif, sigur u organizzat, kif ukoll sabiex 
jiġi evitat l-abbandun jew ir-rimi illegali ta’ dgħajjes, trailers u materjal ieħor. Wara li 
nqrat il-Policy annessa mal-istess mozzjoni, ittieħed il-vot marbut mal-mozzjoni 
05/2026, bir-riżultat ikun kif ġej: 
 
Favur 8         Kontra 0         Astensjonijiet 0 
 
Din il-mozzjoni ġiet approvata unanimament 
 
33.08 Milied 2026 
 
34.08.01 Is-Segretarju Eżekuttiv Jordy Brincat, informa lill-Kunsill li bħalissa qed 
jinġabru l-istimi marbuta għad-dwal tal-Milied fit-toroq. S’issa mill-ewwel stimi jidher li 
l-ispiża se tkun madwar €8,000. Meta l-istimi jkunu finalizzati se jkunu qed jitressqu waqt 
seduta tal-Kunsill. Ġie maqbul li d-dwal jinxtegħlu fil-25 ta’ Novembru u jintfew fis-7 ta’ 
Jannar. It-toroq u l-postijiet magħżula huma: ir-roundabout tal-Pjazza, Triq Żarenu Dalli, 
ir-roundabout ta’ San Ġorġ, il-Promenade kollhu tal-Qajjenza, fi Triq Birżebbuġa (bejn ir-
roundabout ta’ San Ġorġ u l-latrina pubblika) u Triq il-Bajja s-Sabiħa. 
 
34.08.02 Is-Sindku Scott Camilleri, tkellem dwar l-attività ppjanata għall-5 ta’ Diċembru, 
fejn l-ispiża tal-ferrovija għal tliet sigħat tammonta għal €1,200. Ġie diskuss li jkun hemm 
ukoll mass band, li ser jieħu ħsiebha l-Kunsillier Alex Caruana, kif ukoll li jinstabu 
fotografu u videografu u ssir promozzjoni b’saħħitha tal-attività. Il-Viċi Sindku, is-Sa 

Josette Busuttil, ipproponiet ukoll li jinġabru rigali sabiex, waqt l-attività, dawn jingħataw 
b’rabta mal-inizjattiva “Rigal b’Imħabba”. Għal din l-attività s-Sindku Scott Camilleri 
iddelega lill-Viċi Sindku Josette Busuttil biex tieħu ħsieba. Hu talab li ssir laqgħa. 
 
34.08.03 Is-Sindku, is-Sur Scott Camilleri, tkellem ukoll dwar il-presepju li ser jiġi 
inawgurat din is-sena, fejn għad irid jiġi stabbilit kif dan ser jiġi protett mill-elementi waqt 
il-perjodu li jkun armat. Din ser jkun qed jieħu ħsieba l-Kunsillier Alex Caruana. 
 
34.09 Attivitajiet u Skemi 
 
34.09.01 Is-Sindku, is-Sur Scott Camilleri, ressaq għall-approvazzjoni tal-Kunsill l-
applikazzjoni għall-iskema SPI/SCI/07/2026. Il-Kunsilliera preżenti approvaw li terġa’ 
ssir Festa Bengħajsa nhar il-Ħadd, 25 ta’ April 2027, fil-Pjazza ta’ Bengħajsa, fuq l-istess 
bażi ta’ kif ġiet organizzata matul dawn l-aħħar snin. 
 
34.10 Skeda ta’ pagamenti u petty cash u lista ta’ purchase orders 
 
Skeda ta’ pagamenti: 
 
34.10.01 Ma kienx hemm mistoqsijiet dwar l-iskeda tal-pagamenti. 
 
Petty cash: 
 
34.10.02 Ma kienx hemm mistoqsijiet dwar il-petty cash. 
 
Fuq proponiment tal-Kunsillier Darren Mark Debono , u sekondat mill-Kunsillier Karel 
Zahra, il-kunsilliera preżenti kollha qablu dwar l-iskeda tal-pagamenti u l-petty cash. 
 
Lista ta’ Purchase Orders: 
 
34.10.03 Ma kien hemm mistoqsijiet dwar il-Lista ta Purchase Orders 
 
34.11  Tmiem tal-laqgħa u data tas-seduta li jmiss 
 
34.11.01 Is-seduta tal-Kunsill intemmet fis-19:40 wara li ġiet mgħoddija l-aġenda kollha 
u ġiet aġġornata għal nhar it-Tlieta, 20  ta’ Ottubru 2026, fil-17:30.  
 
Ikkonfermati llum it-Tlieta, 20 ta’ Ottubru 2026. 
 
 
 
 
IFFIRMATA     IFFIRMATA 
___________________                         _____________________________ 
Scott Camilleri     Jordy Brincat 
Sindku                  Segretarju Eżekuttiv  


